
  
  
ᑐᒃᓯᕋᐅᑦ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ 
         
ᐱᔾᔪᑖ: ᕿᑎᕐᒥᐅᑦ ᐆᒪᔪᓕᕆᔨᒃᑯᑦ ᑲᑎᒪᔨᖏᑕ ᐅᓄᖅᓯᒋᐊᕆᔪᒪᔾᔪᑖ ᓇᓐᓄᑦᑕᐅᔪᓐᓇᖅᑐᓂᒃ 
ᒪᒃᓕᓐᑖᓐ ᐃᒪᖓᑕ ᓇᓄᖏᓐᓂᒃ 
 
ᖁᕕᕐᒧᑦ,  
  
ᓄᓇᕗᑦ ᑐᓐᖓᕕᒃ ᑎᒥᖓ (ᑐᓐᖓᕕᒃ) ᖁᔭᓕᔪᑦ ᐅᖃᕈᓐᓇᕐᕕᖃᖅᑎᑕᐅᒻᒪᑕ ᕿᑎᕐᒥᐅᑦ 
ᐆᒪᔪᓕᕆᔨᒃᑯᑦ ᑲᑎᒪᔨᖏᑕ ᐅᓄᖅᓯᒋᐊᕆᔪᒪᔾᔪᑎᖏᓐᓄᑦ ᓇᓐᓄᑦᑕᐅᔪᓐᓇᖅᑐᓂᒃ ᒪᒃᓕᓐᑖᓐ 
ᐃᒪᖓᑕ ᓇᓄᖏᓐᓂᒃ. ᓄᓇᓖᑦ ᕿᑎᕐᒥᐅᓂ ᐊᑦᓱᕈᕐᓇᑐᒃᑰᖃᑦᑕᓚᐅᕐᒪᑕ ᐊᕐᕌᒍᓂᒃ 12-ᓂᒃ 
ᑐᑭᓯᐅᒪᖃᑎᒌᓐᓂᕐᒧᑦ ᐊᖏᖃᑎᒌᒍᑎᒥᓄᑦ ᐊᒻᒪᓗ ᐃᓅᓴᓪᓕᒋᐊᖅᑕᐅᓚᐅᕐᓂᖏᓐᓄᑦ 
ᓇᓐᓄᑦᑕᐅᔪᓐᓇᖅᑐᑦ. ᕿᑎᕐᒥᐅᑦ ᐆᒪᔪᓕᕆᔨᒃᑯᑦ ᑲᑎᒪᔨᖏᑦ ᑲᒪᒋᒐᓱᐊᕐᒪᒍ ᓈᖕᒪᑐᐃᓐᓇᖅᑐᖅ. 
    
1990 ᓄᓐᖑᖏᓐᓂ, ᐃᓄᐃᑦ ᑐᓴᖅᑎᑕᐅᒋᐊᓐᖓᓚᐅᕐᓯᒪᔪᑦ ᒐᕙᒪᒃᑯᓐᓂᒃ (ᓄᓇᑦᓯᐊᖅ) 
ᐃᓅᓴᓪᓕᒋᐊᖅᑕᐅᓂᐊᕐᓂᖏᓐᓂᒃ ᑕᕝᕙᓐᖔᖅᑐᑦ. ᒐᕙᒪᒃᑯᑦ ᖃᐅᔨᓴᕋᒥᒃ ᓇᓄᖃᕐᓂᖓᓂᒃ 
ᐅᖃᓕᓚᐅᖅᑐᑦ ᐃᓅᓴᓪᓕᓯᒪᓕᕐᓂᖏᓐᓂᒃ ᓇᓄᖏᑦ. ᐱᔾᔪᑎᒋᓪᓗᒍ, ᑐᑭᓯᐅᒪᖃᑎᒌᓐᓂᕐᒧᑦ 
ᐊᖏᖃᑎᒌᒍᑎᒃᑰᓕᓚᐅᖅᑐᑦ 2001-ᒥ 2004-ᒧᑦ ᑎᑭᑦᑐᒍ. ᓄᓇᓖᑦ ᐅᖃᐃᓐᓇᖃᑦᑕᕐᓯᒪᔪᑦ 
ᑐᓴᖅᑎᑕᐅᑦᓯᐊᓚᐅᓐᖏᓂᕐᒥᓂᒃ. ᑐᑭᓯᐅᒪᖃᑎᒌᓐᓂᕐᒧᑦ ᐊᖏᖃᑎᒌᒍᑦ ᐱᐊᓂᒃᑕᐅᓚᐅᖅᑎᓪᓗᒍ 
2005-ᒥ, ᓇᓐᓄᑦᑕᐅᔪᓐᓇᖅᑐᑦ ᐱᖓᓱᓐᖑᖅᑎᑕᐅᓚᐅᖅᑐᑦ ᓇᓄᖏᓐᓂᒃ. ᐊᒃᑐᐃᓂᖃᕐᓂᖓ 
ᓈᖕᒪᖏᑦᑐᒻᒪᕆᐅᓚᐅᖅᑐᖅ ᓄᓇᓕᖁᑎᑦᑎᓐᓄᑦ. 
 
ᓇᓄᐃᑦ ᐃᓄᐃᑦ ᐃᓕᖅᑯᓯᖓᑕ ᐃᓚᒋᒻᒪᒍ ᐊᒻᒪᓗ ᑲᒪᒋᔭᐅᑦᓯᐊᖏᓐᓇᖅᑐᖅ. ᓇᓐᓂᐊᕐᓂᖅ 
ᖃᐅᔨᒪᓂᖃᑐᐃᓐᓇᕆᐊᖃᓐᖏᑦᑐᖅ ᐊᓐᓇᒐᓱᐊᕐᓂᕐᒧᑦ ᐊᔪᓐᖏᓐᓂᕆᔭᕆᐊᓕᖕᓂᒃ ᑭᓯᐊᓂᓕ 
ᑕᑯᓐᓇᓂᒃᑯᑦ ᐊᒻᒪᓗ ᑐᑭᓯᒪᓂᒃᑯᑦ ᐆᒪᔪᒥᒃ ᐊᕙᑖᓂᓪᓗ. ᐊᔪᓐᖏᓐᓂᖃᑦᓯᐊᕆᐊᖃᕐᓂᕐᒧᑦ, ᐃᓄᐃᑦ 
ᐊᔾᔨᖐᓐᖏᑦᑐᓂᒃ ᖃᐅᔨᒪᓂᖃᕆᐊᓖᑦ ᐃᓚᒋᔭᐅᓪᓗᑎᒃ ᐃᒡᓗᕕᒐᓕᐅᕐᓂᖅ, ᖃᒧᓯᐅᕐᓂᖅ, 
ᐊᓐᓄᕌᖃᑦᓯᐊᕐᓂᖅ, ᓄᓇᒥᒃ ᓯᑯᒥᒃ ᖃᐅᔨᒪᒋᐊᖃᕐᓂᖅ, ᐊᖑᓇᓲᓯᖅ, ᓂᕿᑦᓴᓕᐅᕐᓂᖅ ᐆᒪᔪᒥᒃ 
ᓂᖏᕋᖅᑎᑦᓯᓂᕐᒥᓪᓗ/ᒥᓇᕐᓂᕐᒥᒃ. ᑕᒪᒃᑯᐊᓕᒫᑦ ᐊᔪᓐᖏᓐᓂᖃᕆᐊᓖᓐᓇᐃᑦ ᐊᑐᖅᑕᐅᒋᐊᓖᑦ 
ᐃᓕᓐᓂᐊᑎᑦᓯᒍᑕᐅᕙᑦᑐᑦ ᒪᒃᑯᓂᕐᓴᓄᑦ ᐃᓄᓐᓄᑦ ᑎᒍᒥᐊᖅᑕᐅᖏᓐᓇᕐᓗᑎᒃ ᓴᕐᖓᑎᑦᓯᓯᒪᓗᑎᒃ 
ᐃᓕᖅᑯᓯᑦᑎᒍᑦ ᐱᖅᑯᓯᕆᔭᑦᑎᒍᑦ ᓇᓗᓇᐃᖅᓯᒪᒍᑎᑦᑎᓐᓂᒃ. 
 
ᓄᖅᑲᖅᑎᑕᐅᓚᐅᕐᓂᖓᓄᑦ (ᑕᓗᕐᔪᐊᒥᐅᑦ ᓱᓕ ᐊᖑᓇᓱᒍᓐᓇᖅᑎᑕᐅᓐᖏᑦᑐᑦ ᑕᒫᓐᖓᑦ), ᐊᒻᒪᓗ 
ᐃᓅᓴᓪᓕᒋᐊᖅᑕᐅᓯᒪᓂᖏᓐᓄᑦ ᓇᓐᓄᑦᑕᐅᔪᓐᓇᖅᑐᑦ ᐃᖃᓗᑦᑑᑦᑎᐊᒥ ᐅᖅᓱᖅᑑᒥᓗ, ᐃᓐᓇᐃᑦ, 
ᐊᖑᓂᐊᖅᑏᑦ ᐊᒻᒪᓗ ᒥᖅᓱᖅᑏᑦ ᑖᒃᑯᓇᓂ ᓄᓇᓕᖕᓂ ᐃᓕᓐᓂᐊᑎᑦᓯᒍᓐᓇᖃᑦᑕᕐᓯᒪᒍᓐᓃᖅᑐᑦ 
ᐊᔪᓐᖏᓂᕆᔭᕆᐊᓕᖕᓂᒃ ᓄᑕᖅᑲᒥᓄᑦ ᐊᒻᒪᓗ ᐃᕐᖑᑦᑕᒥᓄᑦ. ᑐᓐᖓᕕᒃᑯᑦ ᑐᓴᖅᑎᑕᐅᖃᑦᑕᕐᓯᒪᔪᑦ 

ᑕᒪᓐᓇ ᐃᓅᓯᕐᒧᑦ ᐃᓕᖅᑯᓯᕐᒧᓪᓗ ᐊᒃᑐᐃᓂᕐᓗᑦᓯᒪᓂᖓᓂᒃ ᑖᒃᑯᓇᓂ ᓄᓇᓕᖕᓂ ᐊᒻᒪᓗ 
ᐃᓱᒫᓘᑎᓖᑦ ᐊᑯᓂᐅᔪᒧᑦ ᐊᒃᑐᐃᓂᕐᓗᑦᓯᒪᓂᐊᕐᓂᖓᓂᒃ. 
 
ᖃᐅᔨᒪᒻᒥᔪᒍᑦ ᒫᓐᓇᒫᖑᓚᐅᖅᑐᖅ ᑐᓴᕋᓱᐊᕐᓂᕆᓚᐅᖅᑖ ᓄᓇᕗᑦ ᒐᕙᒪᖓᑕ ᐃᓄᖕᓂᒃ ᐊᒻᒪᓗ 
ᐱᕚᓪᓕᕈᑎᒃᓴᓂᒃ ᖃᐅᔨᓴᕈᓯᐅᕙᑦᑐᓂᒃ ᐸᕝᕕᓴᒃᑕᐅᖃᑦᑕᑎᓪᓗᒋᑦ ᐊᒃᑐᐊᔭᐅᓪᓗᑎᒃ 
ᖃᐅᔨᓴᖅᑕᐅᖃᑦᑕᕐᓂᖏᑎᒍᑦ ᓇᓄᐃᑦ. ᓂᕆᐅᒋᔭᕗᑦ ᒫᓐᓇᒥᒃ ᖃᐅᔨᓴᕐᓂᐅᖃᑦᑕᕐᓂᐊᓕᖅᑐᖅ ᓄᑖ 
ᐊᑐᖅᑕᐅᓗᓂ ᐊᑐᐃᓐᓇᕈᕐᓂᐊᕐᓂᖓᓂᒃ ᐊᕐᕌᒎᓂᐊᖅᑐᓂ ᐊᒥᓲᓐᖏᑦᑐᓂ ᖃᐅᔨᓴᖅᑕᐅᓕᕐᒥᑉᐸᑕ 
ᐊᓐᖑᑎᑎᑦᓯᒋᐊᕈᑎᓂᒃ ᓇᓄᖃᕐᓂᖓᓂᒃ. 

 
ᓇᐃᓈᕐᓗᒍ, ᕿᑎᕐᒥᐅᑦ ᓄᓇᓕᖏᑦ 12-ᓂᒃ ᐊᕐᕌᒎᖅᑲᐅᔪᓂᒃ ᐊᒃᑐᖅᑕᐅᓂᖃᕐᓯᒪᒻᒪᑕ. ᒫᓐᓇ 
ᓄᓇᕗᑦ ᒐᕙᒪᒃᑯᖏᑦ ᓇᓄᖃᕐᓂᖓᓂᒃ ᖃᐅᔨᓴᖅᑎᑦᓯᔪᑦ. ᐊᕐᕌᒍᑦ 12 ᐊᓂᒍᖅᑎᓪᓗᒋᑦ, 
ᐃᓱᒪᒋᐊᕆᐊᖃᖅᑑᑎᖃᓕᖅᑐᒍᑦ ᐃᓄᐃᑦ ᖃᐅᔨᒪᔭᑐᖃᖏᑦ ᐱᖕᒪᕆᐅᑎᑕᐅᒋᐊᖃᓕᕐᓂᖏᓐᓂᒃ. 
ᐃᓄᐃᑦ ᐊᑯᓂᐅᔪᒧᑦ ᑕᑯᓐᓇᒐᖃᓲᖑᒻᒪᑕ ᐆᒪᔪᖃᕐᓂᐅᔪᓂᒃ ᐊᒻᒪᓗ ᐅᑉᐱᕈᓱᑦᑐᑎᒃ ᓇᓄᖃᕐᓂᐅᔪᑦ 
ᐊᓯᔾᔨᖅᑕᓲᖑᓂᖏᓐᓂᒃ ᓯᓚᑦᑎᓐᓂᒃ/ᐊᕙᑎᒥᒃ ᒪᓕᑦᑐᑎᒃ ᐊᒻᒪᓗ ᓇᓃᓐᓂᖏᑎᒍᑦ. ᐃᓄᐃᑦ 
ᐅᖃᖃᑦᑕᕐᓯᒪᔪᑦ ᓇᓄᐃᑦ ᓄᒃᑕᖃᑦᑕᓲᖑᓂᖏᓐᓂᒃ ᒪᒃᓕᓐᑖᓐ ᐃᒪᖓᓂᒃ ᐃᑭᕋᓴᐅᑉ ᐃᒪᖓᓄᑦ. 
ᓇᓄᐃᑦ ᓄᒃᑕᖃᑦᑕᓲᖑᒻᒥᔪᑦ ᐊᓯᖏᓐᓄᑦ. ᐃᓱᒪᒋᔭᐅᓯᒪᓕᕐᓂᖓᓄᑦ ᐅᓄᖅᓯᕙᓪᓕᕐᓯᒪᓕᕐᓂᖏᓐᓂᒃ 
ᓇᓄᐃᑦ ᑕᒪᒃᑮᓐᓄᑦ ᖃᓪᓗᓈᑦ ᖃᐅᔨᓴᖅᑎᕐᔪᐊᖏᓐᓄᑦ ᐊᒻᒪᓗ ᐃᓄᓐᓄᑦ, ᐅᑉᐱᕈᓱᑦᑐᒍᑦ 
ᐊᓐᖑᑎᑎᑕᐅᒋᐊᕆᐊᖃᓕᕐᓂᖏᓐᓂᒃ ᐅᓄᖅᓯᒋᐊᖅᑕᐅᓗᑎᒃ ᓇᓐᓄᑦᑕᐅᔪᓐᓇᖅᑐᑦ 
ᓈᖕᒪᓂᕐᐹᖑᒋᐊᖓ. ᑕᐃᒪᐃᒻᒪᑦ ᐅᕙᒍᑦ ᐃᑲᔪᖅᓱᖅᑕᕗᑦ ᕿᑎᕐᒥᐅᑦ ᐆᒪᔪᓕᕆᔨᒃᑯᑦ ᑲᑎᒪᔨᖏᑕ 
ᐅᓄᖅᓯᒋᐊᕐᓯᖁᔨᔾᔪᑎᖏᑦ ᓇᓐᓄᑦᑕᐅᔪᓐᓇᖅᑐᓂᒃ. 
 
ᖁᔭᓐᓇᒦᒃ, 

